
ՊԱՇՏՕՆԱԿԱՆՔ

Հինգշաբթի, 2 Յունուար.- Ամանորի եւ Սուրբ 
Ծննդեան տօներու առիթով Երուսաղէմի Հայ Պատ-
րիարք՝ Տ․ Նուրհան Արք. Մանուկեան, ընկե-
րակցութեամբ Դիւանապետ՝ Տ. Աղան Վրդ. Գոգ-
չեանի շնորհաւորութեան գնաց Սուրբ Երկրի 
Պապական Նուիրակ՝ Գերապատիւ Տ․ Ատոլֆօ Տի-
տօ Ըլանայի:

Հինգշաբթի, 9 Յունուար.- Առաւօտեան ժամը 
11:00-ին, Ամանորի եւ Սուրբ Ծննդեան տօներու 
առիթով Սրբոց Յակոբեանց Միաբանութիւնը՝ գըլ-
խաւորութեամբ Գերաշնորհ Տ. Կորիւն Եպս. Բաղ-
դասարեանի, շնորհաւորութեան գնաց Յունաց 
Ամենապատիւ Տ. Թէոֆիլոս III Պատրիարքին եւ 
Միաբանութեան:

Նոյն օրը, երեկոյեան ժամը 16։00-ին, Ամա-
նորի եւ Սուրբ Ծննդեան տօներու առիթով Սրբոց 
Յակոբեանց Միաբանութիւնը դարձեալ գլխաւո-
րութեամբ Գերաշնորհ Տ. Կորիւն Եպս. Բաղդասա-
րեանի, շնորհաւորութեան գնաց Սուրբ Երկրի 
մէջ Հայերու հետեւակ՝ Ասորի, Ղպտի եւ Հապէշ 
եկեղեցիներու եպիսկոպոսներուն եւ միաբանու-
թեանց:

Երկուշաբթի, 13 Յունուար.- Ամանորի եւ 
Սուրբ Ծննդեան տօներուն առիթով Իսրայէլի նա-
խագահ՝ Վսեմաշուք Տիար Իսահակ Հերցոկի կողմէ 
կազմակերպուած ընդունելութեան Երուսաղէմի 
Հայ Պատրիարքութեան կողմէ ներկայ գտնուեցաւ 
Ամենապատիւ Տ. Նուրհան Պատրիարք Մանու-
կեան՝ ընկերակցութեամբ Դիւանապետ՝ Տ. Աղան 
Վրդ. Գոգչեանի:

Երկուշաբթի, 20 Յունուար.- Առաւօտեան ժա-
մը 10:00-ին, Յունաց Ամենապատիւ Տ. Թէոֆիլոս 
III Պատրիարք Սրբազանն իր միաբաններով շնոր-
հաւորական այցելութիւն տուաւ Հայոց Ամենա-
պատիւ Տ․ Նուրհան Պատրիարք Մանուկեանին 
եւ Սրբոց Յակոբեանց միաբանութեան։ Հայոց 
Վանքի մուտքին Յունաց Պատրիարքը դիմաւոր-
ւեցաւ խունկով եւ վարդաջուրով, ապա առաջ-
նորդուեցաւ Պատրիարքարան: 

Ժամը 10։45-էն սկսեալ յաջորդաբար Պատ-

րիարքարան շնորհաւորելու եկան Լատին Պատ-
րիարք՝ Ամենապատիւ Տ. Փիերպատիսթա Արք. 
Փիցապալա՝ իր միաբաններով եւ Կաթոլիկ, Բողո-
քական, Ասորի, Ղպտի եւ Հապէշ Ուղղափառ Եկե-
ղեցիներու հոգեւոր պետերը եւ ներկայացուցիչ-
ները։

Չորեքշաբթի, 22 Յունուար.- Սուրբ Ծննդեան 
տօնին առիթով Սուրբ Երկրի Պապական Նուիրակ՝ 
Գերապայծառ Տ. Ատոլֆօ Արք. Տիտօ Ըլանա՝ ընկե-
րակցութեամբ նուիրակութեան առաջին քարտու-
ղարի՝ այցելեց Պատրիարքարան եւ հանդիպում 
ունեցաւ Սուրբ Աթոռոյս Գահակալ՝ Ամենապատիւ 
Տ. Նուրհան Պատրիարք Մանուկեանի հետ:

Հանդիպմանը ներկայ էր նաեւ Սուրբ Աթո-
ռոյս Դիւանապետ՝ Տ. Աղան Վրդ. Գոգոչեան:

Կիրակի, 9 Փետրուար.- Առաւօտեան ժամը 
10:30-ին, ի պատիւ Սուրբ Երկրի Պապական Նուի-
րակի առաջին քարտուղար՝ Մոնսինիոր Նատալէ 
Ալպինոյի, որ երեք տարի Սուրբ Երկրին մէջ ծա-
ռայելէ ետք պիտի մեկնի նոր առաքելութեան, 
Նոթր Տամի մէջ մատուցուեցաւ Սուրբ Պատարագ:

Երուսաղէմի Հայ Պատրիարքութեան կողմէ 
ներկայ գտնուեցան Աւագ Թարգման՝ Տ. Վազգէն 
Վրդ. Ալէքեան եւ Դիւանապետ՝ Տ. Աղան Վրդ. Գոգ-
չեան:

Երեքշաբթի, 11 Փետրուար.- Երեկոյեան ժա-
մը 4-ին, Երուսաղէմի Հին քաղաքի նորանշանակ 
ոստիկանապետ՝ փոխգնդապետ Դվիր Թամիմ, ըն-
կերակցութեամբ սրբատեղեաց ոստիկանապետ՝ 
փոխգնդապետ Էյալ Աւրահամի, Հին քաղաքի ոս-
տիկանատան քրիստոնեաներու բաժնի պատաս-
խանատու սպայ՝ Տիար Օլեկ Վասկեւիցի եւ Ս. Յա-
րութեան տաճարի պատասխանատու ոստիկան՝ 
Տիար Անան Շանանի քաղաքավարական այց մը 
տուին Երուսաղէմի Հայ Պատրիարք՝ Ամենապա-
տիւ Տ. Նուրհան Արք. Մանուկեանին:

Հանդիպման ընթացքին քննարկուեցան Սըր-
բատեղեաց առնչուող եւ քրիստոնեաներու նկատ-
մամբ հրեայ ծայրայեղականներու դրսեւորած ան-
հանդուրժողական վերաբերմունքի վերաբերեալ 

հարցեր: Փոխ-գնդապետ Դվիր Թամիմ խոստացաւ, 
թէ համագործակցութեամբ իր կարելին պիտի ընէ 
հնարաւորինս խնդիրներէն խուսափելու համար:

Հանդիպմանը ներկայ էին նաեւ Դիւանա-
պետ՝ Տ. Աղան Վրդ. Գոգչեան եւ Աւագ Թարգման՝ 
Տ. Վազգէն Վրդ. Ալէքեան:

Հինգշաբթի, 20 Փետրուար.- Արեւմտեան շըր-
ջանի եւ Կազայի Եւրոպական միութեան ներկա-
յացուցիչ՝ Տիար Ալեքսանտր Ստուցման այցելեց 
Երուսաղէմի Հայոց Պատրիարքարան եւ հանդի-
պում ունեցաւ Պատրիարքութեանս Տնօրէն Ժո-
ղովի Ատենապետ՝ Տ․ Թէոդորոս Եպս. Զաքա-
րեանի, Կալուածոց տեսուչ՝  Տ․ Կորիւն Եպս. 
Բաղդասարեանի եւ Դիւանապետ՝ Տ․ Աղան Վրդ. 

Գոգչեանի հետ։

Հանդիպման ընթացքին քննարկուեցան Երու-
սաղէմի քաղաքապետարանի կողմէ Հայոց Պատ-
րիարքութեան գոյքի բռնագրաւման անարդար 
որոշման եւ Պատրիարքութեանս պարտադրուող 
անտրամաբանական ահռելի պարտքին առնչուող 
հարցեր։

Տիար Ալեքսանտր Ստուցման իր մտահոգու-
թիւնն ու զօրակցութիւնը յայտնեց Երուսաղէմի Հա-
յոց Պատրիարքութեան։

Ուրբաթ, 21 Փետրուար.- Ի պատիւ Երուսա-
ղէմի Ընդհանուր Հիւպատոսներու, Երուսաղէմի Հայ 
Պատրիարք՝ Ամենապատիւ Տ․ Նուրհան Արք. Մա-
նուկեան ընթրիք տուաւ Պատրիարքարանիս մէջ։


